
PRESS INFORMATION DEPARTMENT. GOVERNMENT OF THE PEOPLE’S REPUBLIC OF BANGLADESH






তথ্যবিবরণী                                                                                                            নম্বর :  ৫৩১২
শিশুদের জন্য বৈষম্যহীন সমাজ গড়তে হবে

                          -- সমাজকল্যাণ মন্ত্রী
ঢাকা, ২২ কার্তিক (৭ নভেম্বর) : 


সমাজকল্যাণ মন্ত্রী নুরুজ্জামান আহমেদ বলেছেন,  শিশুরা আগামী দিনের ভবিষ্যৎ। শিশুদের জন্য একটি বৈষম্যহীন সমাজ গড়তে হবে। 


মন্ত্রী আজ চাইল্ড সেনসিটিভ সোস্যাল প্রটেকশন ইন বাংলাদেশ (সিএসপিবি)  প্রকল্প,  ফেইজ-২ -এর সমাজকর্মীদের ল্যাপটপ বিতরণ উপলক্ষে আয়োজিত অনুষ্ঠানে প্রধান অতিথি হিসেবে ভার্চুয়ালি যুক্ত হয়ে এসব কথা বলেন। 


সমাজসেবা অধিদপ্তরের মহাপরিচালক শেখ রফিকুল ইসলামের সভাপতিত্বে অনুষ্ঠানে অন্যান্যের মধ্যে যুক্ত ছিলেন জাতীয় প্রকল্প পরিচালক মোঃ সাইফুল ইসলাম ও ইউনিসেফ বাংলাদেশের চাইল্ড সেকশন প্রধান নাতালিয়া ম্যাককলি (Natalie McCauley)। 


মন্ত্রী বলেন, শিশুদের কল্যাণ নিশ্চিতে বঙ্গবন্ধু শিশু আইন প্রণয়ন করে গেছেন। বর্তমান সরকার শিশুদের সুরক্ষা ও পরিপূর্ণ বিকাশ উপযোগী একটি রাষ্ট্র গঠনে কাজ করছে। 


মন্ত্রী আরো বলেন, ঝু্ঁকিপূর্ণ অবস্থা থেকে শিশুদের উদ্ধার,  জরুরি সেবা ও টেলিফোনিক কাউন্সিলিংয়ের জন্য টোল ফ্রি শিশু হেল্পলাইন '১০৯৮' চালু রয়েছে। এ ব্যবস্থা আরো কার্যকর করতে সিএসপিবি প্রকল্পের মাধ্যমে সমাজকর্মীদের তথ্য প্রযুক্তি বিষয়ে প্রশিক্ষণ দেয়া হচ্ছে।
 


মন্ত্রী আইনের সংস্পর্শে আসা শিশু,  আইনের সাথে সংঘাতে জড়িত শিশুদের জন্য শিশু উন্নয়ন কেন্দ্রে কাউন্সেলিং, ভার্চুয়াল কোর্টে শিশুর উপস্থিতিতে সহায়তা,  কেস ম্যানেজমেন্ট ও কোভিডকালীন শিশু ও তার পরিবারকে সচেতন করতে আন্তরিকতার সাথে কাজ করতে সংশ্লিষ্ট সমাজকর্মীদের নির্দেশ দেন।

পরে মন্ত্রী ১৪১ জন শিশুসুরক্ষা সমাজকর্মীর মাঝে ল্যাপটপ বিতরণ  উদ্বোধন করেন।

উল্লেখ্য,  শিশুর জন্য বৈষম্যহীন অবস্থা, শিশুর নিরাপত্তা,  বিকাশ,  শিশুদের মতের প্রতি শ্রদ্ধা পোষণ, পারিবারিক পরিবেশ ও বিকল্প যত্নের ব্যবস্থা ও সাংস্কৃতিক কার্যক্রমে শিশুর অংশগ্রহণের অধিকার ইত্যাদি বাস্তবায়নে চাইল্ড সেনসিটিভ সোস্যাল প্রটেকশন ইন বাংলাদেশ (সিএসপিবি)  প্রকল্পটি সমাজসেবা অধিদপ্তরের মাধ্যমে দেশের ২৬ টি জেলার ৫২ টি উপজেলা,  ১১ টি সিটি কর্পোরেশন ও ২৫ টি প্রতিষ্ঠানে কাজ করছে।
#

জাকির/পাশা/নাইচ/মোশারফ/রেজাউল/২০২১/২২১৪ ঘণ্টা

তথ্যবিবরণী






                                              নম্বর : ৫৩১১

মুক্তিযুদ্ধের আদর্শকে হত্যা করতে ৭ নভেম্বর বীর মুক্তিযোদ্ধাদের হত্যা করা হয়

                                                                    -মুক্তিযুদ্ধ বিষয়ক মন্ত্রী

ঢাকা, ২২ কার্তিক (৭ নভেম্বর) : 

মুক্তিযুদ্ধ বিষয়ক মন্ত্রী আ ক ম মোজাম্মেল হক বলেছেন, ১৫ আগস্ট ও ৭ নভেম্বরের হত্যাকান্ড একই সূত্রে গাঁথা। মুক্তিযুদ্ধের আদর্শকে ধ্বংস করতেই ৭ নভেম্বর দেশপ্রেমিক বীর মুক্তিযোদ্ধাদের হত্যা করা হয় ।


আজ জাতীয় সংসদ ভবনের এলডি হলে শহীদ কর্নেল খন্দকার নাজমুল হুদা, বীরবিক্রম এর শাহাদতবার্ষিকী উপলক্ষ্যে 'স্মরণে তুমি : ৭ নভেম্বর হারিয়েছি আমরা' শীর্ষক আলোচনাসভায় প্রধান অতিথির বক্তব্যে এসব কথা বলেন।


মন্ত্রী বলেন,  জাতির পিতা বঙ্গবন্ধু শেখ মুজিবুর রহমানের  খুনিরা বুঝতে পেরেছিল বঙ্গবন্ধুর রক্তের কিংবা আদর্শের উত্তরাধিকার বেচেঁ থাকলে মুক্তিযুদ্ধের স্বপক্ষের শক্তি আবার তাদেরকে ঘিরে সংগঠিত হবে। এজন্য বঙ্গবন্ধুর খুনিরাই ৭ নভেম্বর দেশপ্রেমিক বীর মুক্তিযোদ্ধাদের হত্যা করে।  


তিনি বলেন, ১৯৭৫ এর ১৫ আগস্ট বঙ্গবন্ধুকে সপরিবারে হত্যা করা হলে অনেকেই বঙ্গবন্ধুর খুনিদের সাথে আঁতাত করে। কিন্তু ৭ নভেম্বরে হত্যাকাণ্ডের শিকার বীর মুক্তিযোদ্ধাগণ মুক্তিযুদ্ধ এবং বঙ্গবন্ধুর আদর্শ হতে বিচ্যুত হননি।


মন্ত্রী বলেন, জিয়াউর রহমানের সামরিক শাসন আমলে ১৯ বার ক্যু চেষ্টা হয়। কিন্তু প্রতিবার প্রহসনের বিচারে বেছে বেছে বীর মুক্তিযোদ্ধাদের হত্যা করা হয়।


বক্তৃতাকালে মন্ত্রী মুক্তিযুদ্ধের চেতনা রক্ষায় ৭ নভেম্বর ১৯৭৫ সালে শহীদ মেজর জেনারেল খালেদ মোশাররফ বীর উত্তম, লে. কর্নেল এটিএম হায়দার বীর উত্তম এবং কর্নেল খন্দকার নাজমুল হুদা, বীরবিক্রমসহ সকল শহীদের অবদান  কৃতজ্ঞচিত্তে স্মরণ করেন।


শহিদ কর্নেল খন্দকার নাজমুল হুদা, বীরবিক্রম এর কন্যা সংসদ সদস্য নাহিদ ইজহার খানমের সভাপতিত্বে আলোচনা সভায় অন্যান্যের মধ্যে জাতীয় সংসদের হুইপ আবু সাঈদ আল মাহমুদ স্বপন, দুর্যোগ ব্যবস্থাপনা ও ত্রাণ মন্ত্রণালয় সম্পর্কিত সংসদীয় স্থায়ী কমিটির সভাপতি সংসদ সদস্য ক্যাপ্টেন (অব.)  তাজুল ইসলাম, সংসদ সদস্য আসাদুজ্জামান নূর, জাতীয় পার্টির কো-চেয়ারম্যান সংসদ সদস্য কাজী ফিরোজ রশিদ, লেঃ জেনারেল (অব.) হারুন অর রশীদ বীর প্রতীক, সংসদ সদস্য সুবর্ণা মোস্তফা, শহীদ বুদ্ধিজীবী সন্তান ডাঃ নুজহাত চৌধুরী প্রমুখ  উপস্থিত ছিলেন।
#

মারুফ/নাইচ/মোশারফ/শামীম/২০২১/২১৪২ ঘণ্টা
তথ্যবিবরণী






                                              নম্বর : ৫৩১০

প্রধানমন্ত্রীর প্রত্যাশানুযায়ী কাজ করতে হবে

                              -সমাজকল্যাণমন্ত্রী

ঢাকা, ২২ কার্তিক (৭ নভেম্বর) : 

সমাজকল্যাণ মন্ত্রী নুরুজ্জামান আহমেদ বলেছেন, প্রধানমন্ত্রী শেখ হাসিনা দেশকে উন্নত ও সমৃদ্ধশীল করার লক্ষ্যে রূপকল্প গ্রহণ করেছেন। এ রূপকল্প বাস্তবায়নে প্রধানমন্ত্রীর প্রত্যাশানুযায়ী কর্মকর্তাদের কাজ করতে হবে।


মন্ত্রী আজ জাতীয় সমাজসেবা একাডেমি আয়োজিত সমাজসেবা কর্মকর্তাদের ৪০তম বুনিয়াদি প্রশিক্ষণ কোর্সের উদ্বোধন উপলক্ষে আয়োজিত অনুষ্ঠানে প্রধান অতিথি হিসেবে ভার্চুয়ালি যুক্ত হয়ে এসব কথা বলেন।


জাতীয় সমাজসেবা একাডেমির অধ্যক্ষ শাফায়াত হোসেনের সভাপতিত্বে অনুষ্ঠানে উপস্থিত ছিলেন সমাজসেবা অধিদফতরের মহাপরিচালক শেখ রফিকুল ইসলাম।


মন্ত্রী বলেন, প্রশিক্ষণের মাধ্যমে অর্জিত জ্ঞান কর্মদক্ষতা বাড়ায়। বুনিয়াদি প্রশিক্ষণের কারিকুলামে অন্তর্ভুক্ত প্রশিক্ষণ সমাপান্তে সমাজসেবা অধিদফতরের মাধ্যমে বাস্তবায়িত সামাজিক নিরাপত্তা কর্মসূচিসমূহ সুষ্ঠুভাবে বাস্তবায়নের মাধ্যমে জনগণকে সেবা প্রদান সহজতর হবে।


মন্ত্রী আরো বলেন, প্রধানমন্ত্রী শেখ হাসিনা যে লক্ষ্য ও উদ্দেশ্য নিয়ে দেশ পরিচালনা করছেন তা বাস্তবায়নে সমাজসেবা অফিসারদেরকে সর্বদা সচেষ্ট থাকতে হবে।


মন্ত্রী নিষ্ঠার সাথে প্রশিক্ষণ সম্পন্ন করে জনসেবায় আত্মনিয়োগ করার জন্য নবীন কর্মকর্তাদের আহ্বান জানান।
#

জাকির/নাইচ/মোশারফ/শামীম/২০২১/২১১৮ ঘণ্টা
তথ্যববিরণী                                                                                                                  নম্বর :  ৫৩০৯

আন্তঃজলো ও দূরপাল্লার রুটে ডজিলে চালতি বাস ও মনিবিাসরে ভাড়া পুনঃনির্ধারণ

ঢাকা, ২২ র্কাতকি (৭ নভম্বের) : 

আন্তঃজেলা ও দূরপাল্লার রুটে ডিজেল চালিত বাস ও মিনিবাস চলাচলের ক্ষেত্রে প্রতি যাত্রী প্রতি কিলোমিটার সর্বোচ্চ ভাড়া ১.৮০ টাকা পুনঃনির্ধারণ করা হয়েছে।


ঢাকা ও চট্টগ্রাম মহানগরীতে ডিজেল চালিত বাস চলাচলের ক্ষেত্রে প্রতি যাত্রী প্রতি কিলোমিটার ভাড়া ২.১৫ টাকা এবং মিনিবাস চলাচলের ক্ষেত্রে প্রতি যাত্রী প্রতি কিলোমিটার ভাড়া ২.০৫ টাকা পুনঃনির্ধারণ করা হয়েছে। বাস ও মিনিবাসের ক্ষেত্রে সর্বনিম্ন ভাড়া যথাক্রমে ১০ টাকা ও ৮ টাকা।


ঢাকা ট্রান্সপোর্ট কোঅর্ডিনেশন অথরিটি (ডিটিসিএ) এর আওতাধীন জেলার (নারায়ণগঞ্জ, মুন্সীগঞ্জ, নরসিংদী, গাজীপুর, মানিকগঞ্জ ও ঢাকা জেলা) অভ্যন্তরে চলাচলকারী বাস ও মিনিবাস উভয় ক্ষেত্রে ভাড়া প্রতি যাত্রী প্রতি কিলোমিটার ২.০৫ টাকা পুনঃনির্ধারণ করা হয়েছে।


পেট্রোল, অকটেন ও গ্যাস চালিত যানবাহনের ক্ষেত্রে বর্ধিত এ ভাড়া প্রযোজ্য হবে না।


জনস্বার্থে জারিকৃত এ ভাড়ার হার আগামীকাল ৮ নভেম্বর ২০২১ হতে কার্যকর হবে।

সড়ক পরিবহন ও মহাসড়ক বিভাগের এক প্রজ্ঞাপনমূলে আজ এ সিদ্ধান্ত জানানো হয়।

#

ওয়ালিদ/পাশা/সাহেলা/মোশারফ/রেজাউল/২০২১/২০৩৪ ঘণ্টা

 
তথ্যবিবরণী                                                                                                            নম্বর :  ৫৩০৮
কবি মাহবুব উল আলম চৌধুরী একটি বিখ্যাত কবিতার মাধ্যমে অমর হয়ে আছেন




 

               -- সংস্কৃতি প্রতিমন্ত্রী

ঢাকা, ২২ কার্তিক (৭ নভেম্বর) : 


সংস্কৃতি বিষয়ক প্রতিমন্ত্রী কে এম খালিদ বলেছেন, মাহবুব উল আলম চৌধুরী ছিলেন একজন প্রখ্যাত কবি, সাংবাদিক ও ভাষাসৈনিক। তিনি ছিলেন চট্টগ্রামের সর্বদলীয় রাষ্ট্রভাষা সংগ্রাম পরিষদের আহবায়ক। ১৯৫২ সালের ২১শে ফেব্রুয়ারি ঢাকায় ছাত্রদের ওপর পুলিশের গুলিবর্ষণের ঘটনার খবর পেয়ে তিনি তাৎক্ষণিকভাবে 'কাঁদতে আসিনি, ফাঁসির দাবি নিয়ে এসেছি' কবিতাটি রচনা করেন। এ কবিতাটি ভাষা আন্দোলনকে কেন্দ্র করে রচিত প্রথম কবিতা হিসেবে স্বীকৃত। এ বিখ্যাত কবিতার মাধ্যমে তিনি অমর হয়ে আছেন।


প্রতিমন্ত্রী আজ রাজধানীর বাংলা একাডেমির কবি শামসুর রাহমান সেমিনার কক্ষে কবি মাহবুব উল আলম চৌধুরী স্মরণে বাংলা একাডেমি আয়োজিত একক বক্তৃতা প্রদান অনুষ্ঠানে প্রধান অতিথির বক্তব্যে এসব কথা বলেন।


প্রধান অতিথি বলেন, কবি মাহবুব উল আলম চৌধুরী তার কবিতার মাধ্যমে মানুষের হৃদয়কে স্পর্শ করেছেন। তার কর্মের স্বীকৃতিস্বরূপ তিনি ২০০৯ সালে মরণোত্তর একুশে পদক লাভ করেন।


বাংলা একাডেমির মহাপরিচালক কবি মুহম্মদ নূরুল হুদা'র সভাপতিত্বে অনুষ্ঠানে স্মারক বক্তৃতা করেন বিশিষ্ট শিক্ষাবিদ ও গবেষক অধ্যাপক মনিরুজ্জামান। 


অনুষ্ঠানে স্বাগত বক্তৃতা করেন বাংলা একাডেমির সচিব এ এইচ এম লোকমান। অনলাইনে সংযুক্ত হয়ে আবৃত্তি করেন বিশিষ্ট বাচিকশিল্পী আয়েশা হক শিমু।
#
ফয়সল/পাশা/সাহেলা/মোশারফ/রেজাউল/২০২১/২০২২ ঘণ্টা

তথ্যবিবরণী






                                              নম্বর : ৫৩০৭

শেখ হাসিনার দূরদর্শী নেতৃত্বে ‘কোভিড-১৯ সহনশীল র‌্যাংকিং’-এ বাংলাদেশ দক্ষিণ এশিয়ায় শীর্ষে
                                                                                      -আবুল হাসানাত আব্দুল্লাহ্
ঢাকা, ২২ কার্তিক (৭ নভেম্বর) : 

বৈশ্বিক মহামারি করোনা ভাইরাসে বাংলাদেশসহ বিশ্বব্যাপী অর্থনীতি, স্বাস্থ্য, শিক্ষা, ব্যবসা বাণিজ্য, শিল্পায়ন ও কর্মসংস্থানসহ বিভিন্ন সেক্টরে নেতিবাচক প্রভাব পড়েছে। প্রধানমন্ত্রী শেখ হাসিনার দৃঢ়, প্রাজ্ঞ ও দূরদর্শী নেতৃত্বে ‘কোভিড-১৯ সহনশীল র‌্যাংকিং’- এ বাংলাদেশ দক্ষিণ এশিয়ায় শীর্ষে ও বিশ্বে ২০তম স্থান অর্জন করেছে। পার্বত্য চট্টগ্রাম শান্তি চুক্তি বাস্তবায়ন ও পরিবীক্ষণ কমিটির আহ্বায়ক আবুল হাসানাত আব্দুল্লাহ্, এমপি আজ জাতীয় সংসদ ভবনস্থ কার্যালয়ে বরিশাল-১ সংসদীয় আসনের চলমান উন্নয়ন কর্মকান্ডের ওপর আয়োজিত এক পর্যালোচনা সভায় সভাপতির বক্তব্যে এসব কথা বলেন। এ সভায় আগৈলঝাড়া ও গৌরনদী উপজেলা প্রশাসনের কর্মকর্তা, জনপ্রতিনিধি ও রাজনৈতিক নেতৃবৃন্দ উপস্থিত ছিলেন।


হাসানাত আব্দুল্লাহ বলেন, কোভিড-১৯ সত্ত্বেও বরিশাল-১ সংসদীয় এলাকায় স্বাস্থ্য, শিক্ষা, আশ্রয়ন কৃষি, অর্থনীতি ও ভৌত অবকাঠামো খাতে রেকর্ড পরিমাণ উন্নয়ন প্রকল্প অধিকাংশ বাস্তবায়িত হওয়ার পাশাপাশি সফল সমাপ্তির পথে রয়েছে। এসব প্রকল্প বাস্তবায়নে সরকারি কর্মকর্তা-কর্মচারী, জনপ্রতিনিধি ও রাজনৈতিক নেতৃবৃন্দের সমন্বিত ভূমিকা রয়েছে। তিনি স্থানীয় উন্নয়ন কর্মকান্ডকে গণমুখী করতে সংশ্লিষ্ট সকলের সততা, নিষ্ঠা, কর্ম-প্রয়াস ও আন্তরিকতার ওপর গুরুত্বারোপ করেন। এ ব্যাপারে কোনো প্রকার শৈথিল্য বা অনিয়ম বরদাশত করা হবে না।
#

আহসান/পাশা/নাইচ/সাহেলা/মোশারফ/শামীম/২০২১/২০০৭ ঘণ্টা
তথ্যবিবরণী






                                             নম্বর : ৫৩০৬

স্থানীয় সরকার প্রতিষ্ঠান কেন্দ্রীয় সরকারের ওপর নির্ভরশীল হতে পারে না

                                                                   -এলজিআরডি মন্ত্রী

ঢাকা, ২২ কার্তিক (৭ নভেম্বর) : 

পৌরসভাসহ স্থানীয় সরকার প্রতিষ্ঠানসমূহ কেন্দ্রীয় সরকারের ওপর নির্ভরশীল হতে পারে না বলে জানিয়েছেন স্থানীয় সরকার মন্ত্রী মোঃ তাজুল ইসলাম।


আজ রাজধানীর আগারগাঁওয়ে জাতীয় স্থানীয় সরকার ইনস্টিটিউট আয়োজিত পৌরসভার নবনির্বাচিত মেয়রগণের জন্য 'পৌরসভা সম্পর্কিত অবহিতকরণ' শীর্ষক কোর্সের উদ্বোধনী অনুষ্ঠানে প্রধান অতিথির বক্তব্যে মন্ত্রী এ কথা জানান।


মন্ত্রী বলেন স্থানীয় সরকার প্রতিষ্ঠানের নির্বাচিত জনপ্রতিনিধিরা কেন্দ্রীয় সরকারের সেতুবন্ধ হিসেবে কাজ করে। এসব প্রতিষ্ঠান নিজেদের আয় দিয়ে পরিচালিত হওয়ার লক্ষ্যে প্রতিষ্ঠিত হয়েছে। সরকার বড় বড় অর্থাৎ মেগা প্রকল্প বাস্তবায়ন করবে। অন্যদিকে স্থানীয় সরকার প্রতিষ্ঠানগুলো রাজস্ব আয় দিয়ে এলাকাভিত্তিক উন্নয়ন করবে। পৌরসভাসহ সকল স্থানীয় সরকার প্রতিষ্ঠানে ইনকাম জেনারেশনের ব্যবস্থা করতে হবে। এছাড়া নাগরিকদের উপার্জনক্ষম করার দায়িত্বও জনপ্রতিনিধিদের নিতে হবে।


মোঃ তাজুল ইসলাম জানান, পৌরসভার মেয়র কর্মচারীর বেতন দিতে পারেন না এটা কখনোই বিশ্বাসযোগ্য হতে পারে না। এসব প্রতিষ্ঠানকে কর্মচারীদের নিয়মিত বেতন-ভাতা প্রদানসহ উন্নয়ন কার্যক্রমে অবদান রাখতে হবে। 


প্রতিটি পৌরসভায় অপার সম্ভাবনা রয়েছে। দেশের মানুষের স্বার্থে যা যা করার দরকার তাই করা জনপ্রতিনিধিদের দায়িত্ব।


স্থানীয় সরকার প্রতিষ্ঠান প্রতিটি দেশেই একটি শক্তিশালী কাঠামো। স্থানীয় পর্যায়ের মানুষকে সময়মত নাগরিক সেবা দিতে এসব প্রতিষ্ঠান প্রতিশ্রুতিবদ্ধ। পৌরসভাতে জনগণের সংকট থাকলে সেগুলো পূরণ করার তাগিদ দিয়ে মন্ত্রী আরো বলেন, মানুষের মন পেতে হলে তাদের সেবা করতে হবে। জনগণ সাথে থাকলে যেকোনো চ্যালেঞ্জ মোকাবিলা করা সম্ভব।


জাতীয় স্থানীয় সরকার ইনস্টিটিউটের মহাপরিচালক সালেহ আহমেদ মোজাফফর এর সভাপতিত্বে অনুষ্ঠানে বিশেষ অতিথি হিসেবে উপস্থিত ছিলেন স্থানীয় সরকার বিভাগের সিনিয়র সচিব হেলালুদ্দীন আহমদ। কোর্সে দেশের একশোর বেশি পৌরসভার মেয়র অংশ নিচ্ছেন।
#

হায়দার/পাশা/সাহেলা/মোশারফ/শামীম/২০২১/২০.০০ ঘণ্টা
তথ্যবিবরণী 








                         নম্বর : ৫৩০৫
সিপাহী বিপ্লবের নামে জিয়া মুক্তিযোদ্ধা সৈনিক হত্যা করে

                                    -তথ্য ও সম্প্রচার প্রতিমন্ত্রী

ঢাকা, ২২ কার্তিক (৭ নভেম্বর) : 


তথ্য ও সম্প্রচার প্রতিমন্ত্রী ডা. মোঃ মুরাদ হাসান বলেছেন, হত্যার রাজনীতির মাধ্যমেই বিএনপির অভ্যুদয়। ’৭৫-এর আজকের এই দিনেই জিয়াউর রহমান বহু সৈনিক ও অফিসারের লাশের ওপর দাঁড়িয়ে অবৈধভাবে ক্ষমতা দখল করেন। এই দিনে সিপাহী বিপ্লবের নামে বীর মুক্তিযোদ্ধা ব্রিগেডিয়ার খালেদ মোশাররফ, বীর মুক্তিযোদ্ধা কর্নেল হুদা এবং বীর মুক্তিযোদ্ধা কর্নেল হায়দারসহ বহু সৈনিক ও অফিসারকে হত্যা করা হয়েছিল। সিপাহী বিপ্লবের নামে সেদিন জিয়া মুক্তিযোদ্ধা সৈনিক হত্যা করে একটি রক্তাক্ত ইতিহাসের জন্ম দিয়েছে। 


'মুজিববাদ প্রতিষ্ঠাই আমাদের লক্ষ্য এই স্লোগান'-এ অনুষ্ঠিত আজ (রোববার) রাজধানীর জাতীয় জাদুঘর প্রাঙ্গণে ‘৭ নভেম্বর মুক্তিযোদ্ধা সৈনিক হত্যা দিবস’ উপলক্ষে আলোচনা সভায় প্রতিমন্ত্রী এসব কথা বলেন।


অনুষ্ঠানে প্রতিমন্ত্রীকে সাম্প্রতিক সময়ে মুক্তিযুদ্ধ ও অসাম্প্রদায়িকতার পক্ষে  সাহসী বক্তব্য রাখার জন্য বিশেষ সম্মননা প্রদান করা হয়।


জাতির পিতা বঙ্গবন্ধু শেখ মুজিবুর রহমান নৃশংসভাবে সপরিবারে নিহত হওয়ার পরে খুনি মোশতাক নিজেকে রাষ্ট্রপতি ঘোষণা করে। খুনি মোশতাকের নেপথ্যে ছিল ১৫ই আগস্ট এর মূল খুনিরা। বিগ্রেডিয়ার জেনারেল খালেদ মোশারফ মোশতাকের রাষ্ট্রপতি হওয়া মেনে নিতে পারেন নাই। তিনি তাঁর অনুগতদের নিয়ে ৩ নভেম্বর মোশতাক সরকারের বিরুদ্ধে অভ্যুত্থান ঘটান এবং মেজর জেনারেল জিয়াউর রহমানকে গৃহবন্দি করেন। বন্দিদশায় জিয়া ফোন করে কর্নেল তাহেরকে বলেন ‘সেভ মাই লাইফ’। সে দিন কর্নেল তাহের জিয়াকে বন্দিদশা থেকে মুক্ত করেন। বন্দিদশা থেকে মুক্ত হয়ে খালেদ মোশারফকে ওই দিনই হত্যা করে জিয়া-বলেন তথ্য প্রতিমন্ত্রী।

ডা. মোঃ মুরাদ হাসান আরও বলেন; ৭ই নভেম্বর এর তথাকথিত বিপ্লবের কারিগর ছিলেন কর্নেল তাহের। এর ফলে ক্ষমতায় বসে খুনি জিয়াউর রহমান। জিয়া শুধু অবৈধভাবে ক্ষমতা দখল করাই নয়, সেই ক্ষমতা নিষ্কণ্টক রাখতে সেনা, নৌ ও বিমান বাহিনীর অফিসার হত্যাযজ্ঞ অব্যাহত রেখেছিলেন। 


জিয়া পরিবার দেশকে ধ্বংস করেছে উল্লেখ করে ডা. মুরাদ বলেন, খালেদা জিয়া এবং সাজাপ্রাপ্ত তার পুত্র তারেক এতিমদের টাকা আত্মসাৎ করেছে। তারেক লন্ডনে বসে দেশের বিরুদ্ধে ষড়যন্ত্র করছে।

’৭৫-এর পনের আগস্ট বঙ্গবন্ধুর পরিবার হত্যা থেকে একাশি সাল পর্যন্ত বিনা বিচারে বীর মুক্তিযোদ্ধা সৈনিকদের নির্মমভাবে হত্যা করার অপরাধে খুনি জিয়ার মরণোত্তর বিচারসহ একটি উচ্চ ক্ষমতা সম্পন্ন তদন্ত কমিশন গঠনের দাবি জানান প্রতিমন্ত্রী।

প্রতিমন্ত্রী বলেন, বঙ্গবন্ধু কন্যা প্রধানমন্ত্রী শেখ হাসিনা’র দক্ষ নেতৃত্বে দেশ আজ উন্নয়নের মহসড়কে দুর্বার গতিতে এগিয়ে চলছে । বর্তমানে দেশে মাথাপিছু আয় দাঁড়িয়েছে ২ হাজার ৫শ ৫৪ ডলার বা ২৯ হাজার ৪শ ৩০ টাকা। এই উন্নয়নের ধারাকে এগিয়ে নিয়েই গড়ে তুলতে হবে বঙ্গবন্ধুর স্বপ্নের সোনার বাংলা।

করোনার মহাসংকটে শেখ হাসিনার কৌশল বিশ্বে প্রশংসিত হয়েছে 
                                                    -স্থানীয় সরকার মন্ত্রী

ঢাকা, ২২ কার্তিক (৭ নভেম্বর) : 

প্রাণঘাতী করোনা ভাইরাসের মহাদুর্যোগে প্রধানমন্ত্রী শেখ হাসিনা যে কৌশল এবং সিদ্ধান্ত গ্রহণ করেছেন বিশ্বনেতৃবৃন্দের নিকট তা অত্যন্ত প্রশংসিত হয়েছে বলে জানিয়েছেন স্থানীয় সরকার মন্ত্রী 
মোঃ তাজুল ইসলাম।


মন্ত্রী আজ রাজধানীর ওয়েস্টিন হোটেলে সেন্টার ফর পলিসি ডায়ালগ-সিপিডি আয়োজিত 'CPD Asia Foundation Dialogue on ‘COVID induced Stimulus Packages for SMEs & Women led Enterprises' শীর্ষক আলোচনা সভায় প্রধান অতিথির বক্তব্যে এ কথা বলেন।


মন্ত্রী বলেন, সারা বিশ্বে ছড়িয়ে পড়া করোনা ভাইরাসের কারণে প্রত্যেক দেশের সরকার প্রধান নানা কৌশল অবলম্বন করেছে। কিন্তু প্রধানমন্ত্রী শেখ হাসিনা সাধারণ মানুষের কথা চিন্তা করে লকডাউনে যে কৌশল এবং সিদ্ধান্ত গ্রহণ করেছেন তা বিশ্বে প্রশংসিত হয়েছে। করোনাকালে ইউরোপের দেশগুলোর অর্থনৈতিক অবস্থা অনেকটা দুর্বল হয়ে যায়। আর সে সময় বাংলাদেশে অর্থনৈতিক প্রবৃদ্ধি ধরে রাখতে প্রধানমন্ত্রী শেখ হাসিনা কৌশলীভাবে সময়োপযোগী পদক্ষেপ নেন।


মো. তাজুল ইসলাম জানান, করোনাকালে অর্থনৈতিক সমৃদ্ধি অনেকটা থমকে দাঁড়ায়। বাংলাদেশের প্রতিটা সেক্টরই ক্ষতিগ্রস্ত হয়। এই ক্ষতি মোকাবিলায় প্রধানমন্ত্রী শেখ হাসিনা নানা উদ্যোগ নেন। গার্মেন্টস, ব্যাংক, কলকারখানাসহ বিভিন্ন সেক্টরে ক্ষয়ক্ষতি মোকাবিলায় সরকার ২৮টিরও বেশি প্রণোদনা প্যাকেজ ঘোষণা করেছে। এতে করে করোনাকালে যে ক্ষতি হয়েছে সেটা খুব দ্রুত কাটিয়ে উঠতে সক্ষম হয়েছে বাংলাদেশ ।


এ প্রসঙ্গে মন্ত্রী আরো বলেন, ক্ষুদ্র ও মাঝারি উদ্যোক্তা, তৈরি পোশাক ও চামড়াশিল্পের দুস্থ শ্রমিক, রপ্তানিমুখী শিল্প ও ব্যবসা প্রতিষ্ঠান, কৃষিজীবী, চিকিৎসায় নিয়োজিত স্বাস্থ্যকর্মী, দরিদ্র জনগোষ্ঠী এবং গৃহহীন দরিদ্র জনগোষ্ঠীসহ সকল মানুষের কথা চিন্তা করে প্রণোদনা দিয়ে যাচ্ছে সরকার।


সিপিডি’র নির্বাহী পরিচালক ফাহমিদা খাতুন এর সঞ্চালনায় কর্মশালায় উপস্থিত ছিলেন অর্থ মন্ত্রণালয় সম্পর্কিত স্থায়ী কমিটির সদস্য কাজী নাবিল আহমেদ এমপি, এশিয়া ফাউন্ডেশন বাংলাদেশের কান্ট্রি রিপ্রেজেন্টেটিভ কাজী ফয়সাল বিন সিরাজ, বাংলাদেশ ব্যাংক এসএমই এবং স্পেশাল প্রোগ্রাম বিভাগের সহমহাব্যবস্থাপক লিজা ফাহমিদা।

Dhaka is ready to host the 44th Session of the D-8 Commission

Dhaka, 07 November 2021: 


As the current Chair of the D-8, Bangladesh is going to host the 44th Session of the D-8 Commission meeting on 08-09 November 2021 in Dhaka in hybrid format. Ambassador Shabbir Ahmad Chowdhury, Secretary (West and ICT), Ministry of Foreign Affairs, Bangladesh will inaugurate the two-day long meeting of the D-8 Commissioners. The D-8 Commissioner of Bangladesh and Director General (International Organizations) of the Ministry of Foreign Affairs of Bangladesh, Ms. Wahida Ahmed will Chair the meeting. The D-8 Secretary-General, Mr. Ku Jaafar Bin Ku Shaari and Commissioners of the D-8 Member countries will participate in the meeting. 


During the meeting, issues related to the six priority areas of D-8 cooperation- Trade, Agriculture and Food Security, Industrial Cooperation, Energy and Minerals, Transportation and Tourism are expected to be discussed in order to intensify the existing D-8 cooperation. The D-8 Commissioners will take stock of the implementation of the outcomes of the 10th D-8 Summit and review the progress made so far. 


Prime Minister Sheikh Hasina is the current Chair of the Developing-8 Organization for Economic Cooperation (D-8). She assumed the Chairmanship of the D-8 from the President of Turkey on 08 April 2021 at the 10th D-8 Summit.

বাংলাদেশের  শ্রমমানের  উল্লেখযোগ্য অগ্রগতি সাধিত হয়েছে
                                                                    -- আইনমন্ত্রী
ঢাকা, ২২ কার্তিক (৭ নভেম্বর) :      


আইন, বিচার ও সংসদ বিষয়ক মন্ত্রী  আনিসুল হক বলেছেন, বাংলাদেশে শ্রমমানের অধিকতর উন্নয়নের লক্ষ্যে প্রণীত রোডম্যাপের বাস্তবায়ন কার্যক্রম পরিকল্পনা মতো এগিয়ে চলছে। সরকার শুরু থেকেই সময়াবদ্ধ পরিকল্পনা অনুযায়ী অত্যন্ত গুরুত্ব দিয়ে এ রোডম্যাপ বাস্তবায়নে কাজ করছে। তিনি জানান, শ্রমখাতে বিরাজমান ছোটখাট বাধাসমূহ দূর করার জন্য সরকার অঙ্গীকারবদ্ধ এবং এসব অঙ্গীকার বাস্তবায়নে সরকার নিরলসভাবে কাজ করে যাচ্ছে। ফলে বাংলাদেশের শ্রমমানের  উল্লেখযোগ্য অগ্রগতি সাধিত হয়েছে।


গতকাল ভার্চুয়াল প্ল্যাটফর্মে অনুষ্ঠিত আন্তর্জাতিক শ্রম সংস্থার (আইএলও) গভর্নিং বডির ৩৪৩তম সভায় আইনমন্ত্রী এসব কথা বলেন। সভায় বাংলাদেশে শ্রমমানের অধিকতর উন্নয়নে ২০২১-২৬ সময়কালে বাস্তবায়নের জন্য প্রণীত রোডম্যাপের বাস্তবায়ন অগ্রগতি তুলে ধরেন তিনি। চলতি মাসের এক তারিখ থেকে ভার্চুয়াল প্ল্যাটফর্মে আইএলও-এর গভর্নিং বডির এ সভা অনুষ্ঠিত হচ্ছে। ১৩ নভেম্বর  পর্যন্ত তা চলবে।


আইএলও-কে আইনমন্ত্রী আশ্বস্ত করে বলেন, বাংলাদেশ সরকারের মন্ত্রিসভা ইতিমধ্যেই জবরদস্তি-শ্রম সংক্রান্ত আইএলও কনভেনশন ২৯ এর প্রটোকল অনুসমর্থনের বিষয়টি অনুমোদন করেছে। এছাড়া, শ্রমসাধ্য কাজে নিয়োগের ন্যূনতম বয়স সংক্রান্ত আইএলও কনভেনশন ১৩৮ অনুমোদনের বিষয়ে ইতিমধ্যে উল্লেখযোগ্য অগ্রগতি হয়েছে।


মন্ত্রী বলেন, ট্রেড ইউনিয়ন নিবন্ধনে সহযোগিতা করার জন্য শ্রম অধিদপ্তরের প্রতিটি অফিসে প্রি-অ্যাপ্লিকেশন সার্ভিস ডেস্ক স্থাপন করা হয়েছে। তৈরি পোশাক শিল্পখাতেও ট্রেড ইউনিয়নের সংখ্যা ২০১৩ সালের ১৩২টি থেকে বেড়ে ২০২১ সালে ১০৪৫টিতে উন্নীত হয়েছে। এ বছর ট্রেড ইউনিয়ন রেজিস্ট্রেশন কার্যক্রমের সফলতা প্রায় ৯০ শতাংশ।


শ্রমমান পরিদর্শনের বিষয়ে মন্ত্রী জানান, শ্রম পরিদর্শকের ৮৯টি পদে পাবলিক সার্ভিস কমিশনের মাধ্যমে নিয়োগ প্রদান করা হয়েছে। অতিরিক্ত জনবল ও অর্থ বরাদ্দসহ কলকারখানা ও পরিদর্শন অধিদপ্তরকে দ্বিতীয় ধাপে আধুনিকায়ন করা হচ্ছে। শ্রম পরিদর্শকদের পেশাকে আকর্ষণীয় করার জন্য পদোন্নতির লক্ষ্যে উচ্চ পর্যায়ে পদের সংখ্যা বৃদ্ধি ও পদোন্নতির ব্যবস্থা নেওয়া হয়েছে। শূন্যপদে দ্রুত নিয়োগ ও পদোন্নতির ব্যবস্থা নেওয়া হয়েছে। কলকারখানা ও পরিদর্শন অধিদপ্তরের ২৩টি কার্যালয়কে লেবার ইন্সপেকশন ম্যানেজমেন্ট এপ্লিকেশন (লিমা) এর আওতায় আনা হয়েছে। কলকারখানা ও পরিদর্শন অধিদপ্তর রপ্তানি প্রক্রিয়াকরণ অঞ্চলে পরিদর্শন পরিচালনা কার্যক্রম শুরু করেছে, যা স্থানীয় গণমাধ্যমে প্রচারিত হয়েছে।


বাংলাদেশ সরকার জাতীয় পেশাগত সেইফটি কর্মপরিকল্পনা অনুমোদন করেছে উল্লেখ করে আইনমন্ত্রী আনিসুল হক বলেন, বর্তমানে কারখানা পর্যায়ে ৬ হাজারের বেশি সেফটি কমিটি কাজ করছে। অধিকন্তু শ্রমিকদের অভিযোগ গ্রহণ ও নিষ্পত্তির জন্য কলকারখানা ও পরিদর্শন অধিদপ্তর এবং বাংলাদেশ রপ্তানি প্রক্রিয়াকরণ অঞ্চল কর্তৃপক্ষের কার্যালয়ে হেল্পলাইন চালু করেছে। তিনি বলেন, জুন ২০২০ হতে জুলাই ২০২১ সময়কালে অনেক শ্রমিককে প্রশিক্ষণ দেয়া হয়েছে যার মধ্যে ৪৫ শতাংশ মহিলা শ্রমিক।


শ্রম ও কর্মসংস্থান মন্ত্রণালয়ের সচিব মোঃ এহছানে এলাহী, জেনেভাস্থ বাংলাদেশ স্থায়ী মিশনের স্থায়ী প্রতিনিধি ও রাষ্ট্রদূত মোঃ মোস্তাফিজুর রহমান, শ্রম অধিদপ্তরের মহাপরিচালক গৌতম কুমার, কলকারখানা ও পরিদর্শন অধিদপ্তরের মহাপরিদর্শক  মোঃ নাসির উদ্দিন আহমেদ, পররাষ্ট্র মন্ত্রণালয়ের মহাপরিচালক (ইউএন) সামিয়া আনজুম, শ্রম ও কর্মসংস্থান মন্ত্রণালয়ের যুগ্মসচিব মোঃ হুমায়ুন কবীর, লেজিসলেটিভ ও সংসদ বিষয়ক বিভাগের যুগ্ম সচিব ড. মোঃ জাকেরুল আবেদীন আইনমন্ত্রীর বক্তব্য প্রদানকালে উপস্থিত ছিলেন।

#

রেজাউল/পাশা/সাহেলা/মোশারফ/রেজাউল/২০২১/১৯২৫ ঘণ্টা
তথ্যবিবরণী






                                              নম্বর : ৫৩০১

আন্তঃব্যক্তিক ও আন্তঃধর্মীয় সম্প্রীতি বৃদ্ধি করে দেশের সাম্প্রদায়িক সম্প্রীতি সুসংহত করতে হবে                                      







               -ধর্ম প্রতিমন্ত্রী
ঢাকা, ২২ কার্তিক (৭ নভেম্বর) : 

ধর্ম প্রতিমন্ত্রী মোঃ ফরিদুল হক খান বলেছেন, আন্তঃব্যক্তিক ও আন্তঃধর্মীয় সম্প্রীতি বৃদ্ধি করে সমাজে ধর্মীয় সম্প্রীতি সুসংহত করতে হবে। এ বিষয়ে  শিক্ষা, সামাজিক, ধর্মীয় ও সাংস্কৃতিক প্রতিষ্ঠানসমূহকে আরো বেশি মনোযোগী হয়ে প্রয়োজনীয় কর্মসূচি গ্রহণ করতে হবে। 
আজ সচিবালয়ে তাঁর অফিস কক্ষ থেকে ভার্চুয়ালি যুক্ত হয়ে অস্ট্রেলিয়া-বাংলাদেশ মিডিয়া এন্ড প্রেস কর্তৃক আয়োজিত ‘সাম্প্রদায়িক সম্প্রীতির বাংলাদেশ’ শীর্ষক আলোচনা সভায় প্রধান অতিথির বক্তৃতায় প্রতিমন্ত্রী এসব কথা বলেন।  
প্রতিমন্ত্রী বলেন, বঙ্গবন্ধু বাংলাদেশের সংবিধানে ধর্ম নিরপেক্ষতার মূলনীতি যুক্ত করে অসাম্প্রদায়িক বাংলাদেশ বিনির্মাণের ভিত্তি স্থাপন করে গেছেন। প্রধানমন্ত্রী শেখ হাসিনার নেতৃত্বে বাংলাদেশ যখন সাম্প্রদায়িক সম্প্রীতির আদর্শ দেশ হিসেবে প্রতিষ্ঠিত হয়েছে, তখনই একটি অশুভ শক্তি বাংলাদেশের সম্প্রীতির পরিবেশকে নষ্ট করার ষড়যন্ত্রে লিপ্ত হয়েছে। 

প্রতিমন্ত্রী আরও বলেন, ধর্মীয় সম্প্রীতি রক্ষা, সন্ত্রাস-জঙ্গিবাদ, মাদকাসক্তি ও অন্যান্য সামাজিক সংকটের বিরুদ্ধে জনমত গঠনের জন্য ধর্ম বিষয়ক মন্ত্রণালয়ের পক্ষ হতে দেশের বিভাগ ও জেলা পর্যায়ে সফলভাবে নিয়মিত আন্তঃধর্মীয় সংলাপের আয়োজন করা হচ্ছে। ভবিষ্যতে এ কার্যক্রম উপজেলা ও ইউনিয়ন পর্যায়ে সম্প্রসারণের লক্ষ্যে উদ্যোগ গ্রহণ করা হয়েছে।
সভায় বিশেষ অতিথির বক্তব্য রাখেন অস্ট্রেলিয়া লেবার পার্টির এমপি ও শ্যাডো মাল্টিকালচারাল মন্ত্রী স্টিভ ক্যাম্পার ও এমপি আনুলাক চান্ডিভং। 

 সভায় ভার্চুয়ালি যুক্ত হয়ে আরও বক্তব্য রাখেন ধর্ম মন্ত্রণালয়ের সচিব কাজী এনামুল হাসান, অস্ট্রেলিয়ায় নিযুক্ত বাংলাদেশের হাইকমিশনার মোহাম্মদ শফিউর রহমান। এছাড়াও সভায় অস্ট্রেলিয়ায় বাংলাদেশ কম্যুনিটির বিভিন্ন রাজনৈতিক, সামাজিক, সাংবাদিক ও ধর্মীয় নেতৃবৃন্দসহ বিভিন্ন শ্রেণি-পেশার প্রতিনিধিগণ উপস্থিত ছিলেন।
#

আনোয়ার/পাশা/সাহেলা/মোশারফ/শামীম/২০২১/১৯৫৩ ঘণ্টা
তথ্যবিবরণী






                                              নম্বর : ৫৩০০

ধর্মান্ধরাই সাম্প্রদায়িকতার বিষবাষ্প ছড়ায়

                                         -কৃষিমন্ত্রী
ঢাকা, ২২ কার্তিক (৭ নভেম্বর) : 

           ধর্মান্ধরাই সাম্প্রদায়িকতার বিষবাষ্প ছড়ায় ও নারীদের অগ্রগতিতে বাধা দেয় বলে মন্তব্য করেছেন কৃষিমন্ত্রী ও আওয়ামী লীগের প্রেসিডিয়াম সদস্য ড. মোঃ আব্দুর রাজ্জাক। তিনি বলেন, যেসব ধর্মান্ধ ও স্বাধীনতাবিরোধী শক্তি মুক্তিযুদ্ধের সময় লাখ লাখ মানুষকে ধর্মের নামে হত্যা করেছিল, ২ লাখ মা-বোনকে পাকিস্তানি বাহিনীর হাতে তুলে দিয়ে ইজ্জত হরণ করেছিল, তারা এখনও সক্রিয়। এরাই এখনও সাম্প্রদায়িকতার বিষবাষ্প ছড়ায়, পূজামণ্ডপে আঘাত করে। এরাই এখনও মেয়েদেরকে পড়াশোনা করতে দিতে চায় না, নারীদের অগ্রগতিতে বাধা দেয়। এদেরকে কঠোরভাবে মোকাবিলা করা হবে।
আজ ঢাকার টিকাটুলিতে শেরে বাংলা বালিকা মহাবিদ্যালয় প্রাঙ্গণে শেখ রাসেল দিবস উপলক্ষ্যে দেয়ালিকা ও বৃক্ষরোপণ কর্মসূচির উদ্বোধন এবং আলোচনা সভায় প্রধান অতিথির বক্তব্যে মন্ত্রী এসব কথা বলেন। 
উপস্থিত শিক্ষার্থীদের উদ্দেশে মন্ত্রী আরও বলেন, জঙ্গিবাদ ও ধর্মান্ধতা রুখতে শিক্ষার্থীদের দায়িত্ব পালন করতে হবে। সম্ভাবনাময় আগামী প্রজন্ম জঙ্গিবাদ ও ধর্মান্ধতা মোকাবিলা করে বঙ্গবন্ধুর স্বপ্নের উন্নত সমৃদ্ধ বাংলাদেশ গড়বে বলে তিনি মত প্রকাশ করেন।
অনুষ্ঠানে উদ্বোধক হিসেবে উপস্থিত ছিলেন শিক্ষামন্ত্রী ডা. দীপু মনি। তিনি বলেন, শিক্ষাব্যবস্থায় আমূল পরিবর্তন আনতে কাজ করছে বর্তমান সরকার। মুক্তিযুদ্ধের চেতনার ভিত্তিতে, বিজ্ঞানমনস্ক ও মানবিক গুণাবলীসম্পন্ন আগামী প্রজন্ম গড়ে তুলতে এই নতুন শিক্ষাক্রম প্রণয়ন করা হচ্ছে। নতুন পাঠ্যক্রমের আরেকটি উদ্দেশ্য হচ্ছে শিক্ষা হবে আনন্দময়। সারাক্ষণ পরীক্ষার ভয় আর অনেক বইয়ের চাপ শুধু যেন না হয়। বিশাল সিলেবাসের পরীক্ষা আর হবে না। সারা বছরে স্কুলে বিভিন্ন কার্যক্রমের ভিত্তিতেই শিক্ষার্থীদের মূল্যায়ন করা হবে। 
অনুষ্ঠানে বিদ্যালয়ের গভর্নিং বডির সভাপতি মোঃ রিয়াজ উদ্দিনের সভাপতিত্বে স্থানীয় সংসদ সদস্য কাজী ফিরোজ রশীদ, ঢাকা মহানগর দক্ষিণ আওয়ামী লীগের সভাপতি আবু আহমেদ মন্নাফী, প্রধানমন্ত্রীর বিশেষ সহকারী ও আওয়ামী লীগের দপ্তর সম্পাদক ব্যারিস্টার বিপ্লব বড়ুয়া, বিদ্যালয়ের অধ্যক্ষ মোঃ মনোয়ার হোসেন বক্তব্য রাখেন।
 
#
কামরুল/পাশা/সাহেলা/মোশারফ/শামীম/২০২১/১৮১৮ ঘণ্টা
তথ্যবিবরণী 








                         নম্বর : ৫২৯৯
হাউস বিল্ডিং ফাইন্যান্স কর্পোরেশন (বিএইচবিএফসি)-এর  
ঋণের কিস্তি সোনালী ই-সেবার মাধ্যমে অনলাইনে জমা ব্যবস্থার উদ্বোধন

ঢাকা, ২২ কার্তিক (৭ নভেম্বর) : 


অর্থমন্ত্রী আ হ ম মুস্তফা কামাল আজ বাংলাদেশ হাউস বিল্ডিং ফাইন্যান্স কর্পোরেশন -এর ঋণের কিস্তি সোনালী ই-সেবার মাধ্যমে অনলাইনে জমা ব্যবস্থার উদ্বোধন করেন। 

বিএইচবিএফসি’র ঋণের কিস্তি অনলাইনে জমা ব্যবস্থার উদ্বোধনের ফলে প্রতিষ্ঠানটির ঋণের কিস্তিসহ সব রকম বিক্রয়যোগ্য ফরমের মূল্য ও সরকার নির্ধারিত ফি-এর অর্থ এখন যেকোনো স্থান থেকে তাৎক্ষণিক পরিশোধ করা যাবে। এখন সোনালী ব্যাংক লি. এর সোনালী ই-সেবা পেমেন্ট গেটওয়ে থেকে গ্রাহকের নিজ একাউন্টের টাকা স্থানান্তর, ডেবিট ও ক্রেডিট কার্ড অথবা মোবাইল ওয়ালেটের মাধ্যমে এ জমা সম্পন্ন করার সুযোগ তৈরি হয়েছে। পরবর্তীতে জমাকৃত অর্থের তথ্য এবং বিদ্যমান ঋণ স্থিতির তথ্য তাৎক্ষণিকভাবে অটো জেনারেটেড ভাউচার এবং এসএমএস এর মাধ্যমে গ্রাহক জানতে পারবেন। 

বাংলাদেশ হাউস বিল্ডিং ফাইন্যান্স কর্পোরেশনের ঋণের কিস্তি অনলাইনে জমা ব্যবস্থার প্রবর্তন নিঃসন্দেহে একটি মহতী উদ্যোগ। এর ফলে গ্রাহক সেবা সহজ এবং দ্রুততর হবে। সোনালী ই-সেবা পদ্ধতিটি ডিজিটাল বাংলাদেশ প্ল্যাটফর্মে এক অনন্য সংযোজন। 

বিএইচবিএফসি'র ব্যবস্থাপনা পরিচালক মো. আফজাল করিমের সভাপতিত্বে রাজধানীর হোটেল পূর্বাণী ইন্টারন্যাশনালে'র দিলকুশা হলে অনুষ্ঠিত এ অনুষ্ঠানে বাংলাদেশের কম্পট্রোলার এন্ড অডিটর জেনারেল মোহাম্মদ মুসলিম চৌধুরী, অর্থ বিভাগের সিনিয়র সচিব আব্দুর রউফ তালুকদার, আর্থিক প্রতিষ্ঠান বিভাগের সচিব শেখ মোহাম্মদ সলীম উল্লাহ, এসবিএল পরিচালনা পর্ষদের চেয়ারম্যান জিয়াউল হাসান সিদ্দিকী এবং বিএইচবিএফসি পরিচালনা পর্ষদের চেয়ারম্যান প্রফেসর ড. মো. সেলিম উদ্দিন বিশেষ অতিথি হিসেবে বক্তব্য রাখেন। বিএইচবিএফসি পরিচালনা পর্ষদের সকল পরিচালক এবং কর্পোরেশন ও এসবিএল-এর উর্ধ্বতন কর্মকর্তাবৃন্দ অনুষ্ঠানে উপস্থিত ছিলেন।
#

তৌহিদুল/পাশা/সাহেলা/মোশারফ/শামীম/২০২১/১৮২৫ ঘণ্টা
তথ্যবিবরণী 








                         নম্বর : ৫২৯৮
মহিলা ও শিশু বিষয়ক প্রতিমন্ত্রীর সঙ্গে জাতিসংঘের বিদায়ী আবাসিক সমন্বয়কের সৌজন্য সাক্ষাৎ
ঢাকা, ২২ কার্তিক (৭ নভেম্বর) : 


মহিলা ও শিশু বিষয়ক প্রতিমন্ত্রী ফজিলাতুন নেসা ইন্দিরার সাথে সাক্ষাৎ করেছেন বাংলাদেশে নিযুক্ত জাতিসংঘের আবাসিক সমন্বয়ক Mia Seppo। আজ বাংলাদেশ সচিবালয়ে মহিলা ও শিশু বিষয়ক প্রতিমন্ত্রীর কার্যালয়ে তাঁরা বাংলাদেশে নারীর উন্নয়ন, ক্ষমতায়ন ও সমতা অর্জনসহ বিভিন্ন  বিষয়ে আলোচনা করেন।

এ সময় মহিলা ও শিশু বিষয়ক প্রতিমন্ত্রী ফজিলাতুন নেসা ইন্দিরা বলেন, জাতির পিতা ১৯৭২ সালে বাংলাদেশের সংবিধানে গণজীবনের সর্বস্তরে নারী-পুরুষের সমঅধিকারের নিশ্চয়তা দেন ও নারীর ক্ষমতায়ন সুসংহত করেন। এরই ধারবাহিকতায় জাতির পিতার সুযোগ্য কন্যা প্রধানমন্ত্রী শেখ হাসিনা বাংলাদেশে নারী উন্নয়ন, ক্ষমতায়ন, নারীর সমঅধিকার প্রতিষ্ঠা ও কর্মসংস্থান সৃষ্টির জন্য বিভিন্ন পদক্ষেপ গ্রহণ করেছেন। প্রধানমন্ত্রী শেখ হাসিনার নেতৃত্বে বাংলাদেশ আজ নারী উন্নয়ন ও নারীর ক্ষমতায়নে বিশ্বে রোল মডেল সৃষ্টি করেছে। জাতিসংঘের ৭৫ তম অধিবেশনে প্রধানমন্ত্রী বিশ্বব্যাপী ২০৪১ সাল নাগাদ কর্মস্থলে নারীর কর্মসংস্থান ৫০ : ৫০ উন্নীত করার অঙ্গীকার করেছেন। মহিলা ও শিশু বিষয়ক মন্ত্রণালয় প্রধানমন্ত্রীর এই অঙ্গীকার বাস্তবায়নে কাজ করে যাচ্ছে।

প্রতিমন্ত্রী বলেন,  জাতিসংঘ এবং এর এজেন্সি ইউনিসেফ, ইউএনএফপিএ, ইউএন উইমেন ও ইউএনএফপি  আর্থিক ও কারিগরি সহায়তায় মহিলা ও শিশু বিষয়ক মন্ত্রণালয়ের ছয়টি প্রকল্প বাস্তবায়িত হচ্ছে। এসব প্রকল্প জেন্ডার সমতা, খাদ্য নিরাপত্তা, নারীর ক্ষমতায়ন, নারী ও শিশুর প্রতি সহিংসতা রোধ, বাল্য বিয়ে বন্ধ এবং কিশোর-কিশোরীদের উন্নয়নে গুরত্বপূর্ণ ভূমিকা রাখছে। জাতিসংঘের গ্রিন ক্লাইমেট ফান্ডের জেন্ডার রেসপন্সিভ কোস্টাল অ্যাডাপ্টেশন প্রকল্পটি উপকূলীয় এলাকার নারীদের জীবিকায়ন, সুপেয় পানির নিরাপত্তা ও অভিযোজন দক্ষতা বৃদ্ধিতে কাজ করছে।

বাংলাদেশে নিযুক্ত জাতিসংঘের বিদায়ী আবাসিক সমন্বয়ক বাংলাদেশের সঙ্গে জাতিসংঘের দীর্ঘ কূটনৈতিক সুসম্পর্কের ধারাবাহিকতা উল্লেখ করে বলেন, জাতিসংঘ বাংলাদেশে নারী উন্নয়ন, নারীর ক্ষমতায়ন ও আর্থ-সামাজিক উন্নয়নে কাজ করে যাচ্ছে। এসময় তিনি বলেন, বাংলাদেশে চার বছরের কর্মকাল তার জীবনে উজ্জ্বল স্মৃতি হয়ে থাকবে। তিনি ঢাকায় অবস্থানকালে সার্বিক সহযোগিতার জন্য ধন্যবাদ জানান।

এ সময় মহিলা ও শিশু বিষয়ক মন্ত্রণালয়ের সচিব মোঃ সায়েদুল ইসলাম, ইউএন উইমেন কান্ট্রি রিপ্রেজেন্টেটিভ Gitangali Singh ও মন্ত্রণালয়ের কর্মকর্তারা উপস্থিত ছিলেন।
#
আলমগীর/পাশা/সাহেলা/মোশারফ/শামীম/২০২১/১৮২২ ঘণ্টা
তথ্যবিবরণী 







                                    নম্বর : ৫২৯৭
জানুয়ারির মধ্যেই অন্তত ১২ কোটি ডোজ ভ্যক্সিন দেয়া হবে






       -স্বাস্থ্যমন্ত্রী
ঢাকা, ২২ কার্তিক (৭ নভেম্বর) : 


স্বাস্থ্য ও পরিবার কল্যাণ মন্ত্রী জাহিদ মালেক বলেছেন, "দেশে ভ্যাক্সিনের কোনো ঘাটতি নেই। হাতে এক কোটির উপরে ভ্যাক্সিন আছে। প্রধানমন্ত্রীর নির্দেশনা অনুযায়ী দেশের সব মানুষকেই ভ্যাক্সিন দেয়া হবে। সেজন্যই আমরা ২১ কোটি ডোজ ভ্যক্সিন কিনে রেখেছি। সেখান থেকে এ মাসে অন্তত তিন কোটি ডোজ ভ্যাক্সিন আসবে। আগামী মাসেও একই হারে আসবার কথা রয়েছে। ইতোমধ্যেই অন্তত ৭ কোটি ডোজ ভ্যক্সিন দেয়া হয়েছে। এভাবে চলতে থাকলে আগামী বছর জানুয়ারি মাসের মধ্যেই অন্তত ১২ কোটি ডোজ ভ্যক্সিন দেয়া সম্ভব হবে। সেটি করা গেলে করোনায় মৃত্যুহার শূন্যের কোটায় নামানো সম্ভব হবে।"


আজ দুপুরে গাজীপুরের কাশিমপুরে নতুন একটি ঔষধ কোম্পানি ডিবিএল ফার্মাসিউটিক্যালসের উদ্বোধন অনুষ্ঠানে প্রধান অতিথি হিসেবে উপস্থিত থেকে এসব কথা বলেন স্বাস্থ্যমন্ত্রী।


দেশে করোনা মহামারি চলাকালেও কোথাও ওষুধের ঘাটতি দেখা দেয়নি। গ্রাম পর্যায়েও এই ওষুধ ছিল পর্যাপ্ত। বাংলাদেশ দেশীয় চাহিদার ৯৮ ভাগ পূরণ করেও বিদেশে ওষুধ রপ্তানি করে প্রচুর আয় করছে জানিয়ে স্বাস্থ্যমন্ত্রী এসময় বলেন, "বাংলাদেশের ওষুধ এখন বিশ্বের ১৪৫ টি দেশে রপ্তানি করা হচ্ছে। এই ওষুধ বিদেশে রপ্তানি করে গত ছয় বছরে ৫ বিলিয়ন আয় থেকে এখন ৩১ বিলিয়ন রপ্তানি আয় করা সম্ভব হয়েছে। পাশাপাশি, দেশের প্রায় ৯৮ ভাগ মানুষের সেবা দেয়া সম্ভব হচ্ছে দেশের ওষুধ দিয়েই। গার্মেন্টস ফ্যাক্টরির পর দেশের অন্যতম বড় একটি আয়ের উৎস হতে যাচ্ছে ওষুধ কোম্পানি। তবে দেশে যেন কোনো ভেজাল ওষুধ না থাকে ও মানসম্পন্ন এবং সাশ্রয়ী ওষুধ হয় তার জন্য সরকার একটি নতুন ঔষধ নীতিমালা করতে যাচ্ছে। এতে করে দেশের বাজারে অকারণে কেউ আর মূল্য বৃদ্ধি করতে পারবে না।"


অনুষ্ঠানে স্বাস্থ্যমন্ত্রী নতুন প্রতিষ্ঠিত ডিবিএল ফার্মাসিউটিক্যালসটির শুভ উদ্বোধন ঘোষণা করেন ও প্রতিষ্ঠানটি পরিদর্শন করেন। এসময় সংসদ সদস্য ডা. হাবিবে মিল্লাত এমপি, কেন্দ্রীয় ঔষধ প্রশাসনের মহাপরিচালক মেজর জেনারেল মাহাবুবুর রহমান, ডিবিএল ফার্মাসিউটিক্যালসের চেয়ারম্যান আব্দুল ওয়াহেদ স্বাস্থ্যমন্ত্রীর সাথে ছিলেন।
#

মাইদুল/পাশা/সাহেলা/মোশারফ/শামীম/২০২১/১৬৫৭ ঘণ্টা
তথ্যবিবরণী                                                                                                                    নম্বর : ৫২৯৬
কোভিড-১৯ সংক্রান্ত সর্বশেষ প্রতিবেদন

ঢাকা, ২২ কার্তিক (৭ নভেম্বর) : 

            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ১৫ হাজার ২৩৪ জনের নমুনা পরীক্ষা করে ১৭৮ জনের শরীরে করোনা সংক্রমণ পাওয়া গেছে। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৫ লাখ ৭১ হাজার ১৩ জন। 

          গত ২৪ ঘণ্টায় ৪ জন-সহ এ পর্যন্ত ২৭ হাজার ৮৯৫ জন এ রোগে মৃত্যুবরণ করেছেন।

          করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৫ লাখ ৩৪ হাজার ৮২৫ জন।

#

ইউনুস/পাশা/মোশারফ/রেজাউল/২০২১/১৭১০ ঘণ্টা
তথ্যবিবরণী                                                                                                                      নম্বর: ৫২৯৫

সোনারগাঁও-এর পানাম সিটি সংরক্ষণে কোরিয়ার আগ্রহ প্রকাশ

ঢাকা, ২২ কার্তিক (৭ নভেম্বর) :   


বাংলাদেশে নিযুক্ত দক্ষিণ কোরিয়ার রাষ্ট্রদূত লি জ্যাং কিউন (Lee Jang Keun) আজ সংস্কৃতি প্রতিমন্ত্রী কে এম খালিদ এর সঙ্গে সচিবালয়ের অফিসে সৌজন্য সাক্ষাৎ করেন। 


সাক্ষাতে জাতির পিতা বঙ্গবন্ধু শেখ মুজিবুর রহমান এঁর জন্মশতবার্ষিকী, স্বাধীনতার সুবর্ণজয়ন্তী এবং বাংলাদেশ-দক্ষিণ কোরিয়ার কূটনৈতিক সম্পর্কের ৫০ বছর পূর্তি উপলক্ষ্যে দু'দেশের মধ্যে সাংস্কৃতিক অনুষ্ঠান বিনিময় বৃদ্ধিসহ গুরুত্বপূর্ণ প্রত্নস্থল ও সাংস্কৃতিক ঐতিহ্য সংরক্ষণে দক্ষিণ কোরিয়ার সহযোগিতার বিষয়ে বিস্তারিত আলোচনা করা হয়।  


সংস্কৃতি প্রতিমন্ত্রী সোনারগাঁওয়ে অবস্থিত বড় সরদার বাড়ি সংরক্ষণ কাজ কোরিয়ান প্রতিষ্ঠানের মাধ্যমে সম্পন্ন হয়েছে উল্লেখ করে জানান, পানাম সিটি সংরক্ষণেও তারা আগ্রহ প্রকাশ করেছে। তিনি বলেন, কোরিয়ার রন্ধনশিল্পের খ্যাতি সারাবিশ্বে রয়েছে। বাংলাদেশ থেকে আগ্রহী রন্ধনশিল্পীরা যাতে কোরিয়ায় গিয়ে এ বিষয়ে প্রয়োজনীয় প্রশিক্ষণ গ্রহণ করতে পারে, সেজন্য তিনি রাষ্ট্রদূতের সহযোগিতা কামনা করেন।


দক্ষিণ কোরিয়ার রাষ্ট্রদূত প্রয়োজনীয় সহযোগিতার আশ্বাস দিয়ে বলেন, ঐতিহাসিকভাবে বাংলাদেশ ও দক্ষিণ কোরিয়ায় সংস্কৃতির মধ্যে চমৎকার সাদৃশ্য বিদ্যমান। বাংলাদেশের ন্যায় দক্ষিণ কোরিয়াকেও সংগ্রাম করে মাতৃভাষার দাবি প্রতিষ্ঠা করতে হয়েছে। দু'দেশই ঔপনিবেশিক শাসনাধীন ছিল। তিনি বলেন, আগামী ২০২৩ সালে বাংলাদেশ ও দক্ষিণ কোরিয়ার কূটনৈতিক সম্পর্ক স্থাপনের ৫০ বছর পূর্তি হবে। এ উপলক্ষ্যে আমরা বড় ধরনের অনুষ্ঠান আয়োজনের পরিকল্পনা গ্রহণ করেছি। রাষ্ট্রদূত বলেন, সংস্কৃতি একটি গুরুত্বপূর্ণ উপাদান যা দু'দেশের সম্পর্ক বৃদ্ধিতে সহায়ক ভূমিকা পালন করতে পারে।


সংস্কৃতি প্রতিমন্ত্রী বলেন, ১৯৭৯ সালের ১৪ জুন ঢাকায় দু'দেশের মধ্যে সাংস্কৃতিক চুক্তি স্বাক্ষরিত হয়েছিল। এ চুক্তির আওতায় সর্বশেষ ২০১৯ সালের ১৪ জুলাই ২০১৯-২০২৩ মেয়াদে দু'দেশের মধ্যে সাংস্কৃতিক বিনিময় চুক্তি স্বাক্ষরিত হয়। তিনি বাংলাদেশ থেকে সংস্কৃতি সম্পর্কিত বিভিন্ন বিষয়ে পড়াশোনারত ও আগ্রহী ছাত্র-ছাত্রী, শিক্ষক ও পেশাজীবীদের দক্ষিণ কোরিয়ায় উচ্চশিক্ষা ও প্রশিক্ষণ গ্রহণে রাষ্ট্রদূতের সহযোগিতা কামনা করেন।


রাষ্ট্রদূত বলেন, দক্ষিণ কোরিয়ার সিনেমা, নাটক ও সংগীত বাংলাদেশসহ সারাবিশ্বে বেশ জনপ্রিয়। তিনি বলেন, ২০১৩ সাল থেকে বাংলাদেশে নিয়মিত 'কোরিয়ান চলচ্চিত্র উৎসব' আয়োজিত হয়ে আসছে। চলতি বছর আগামী ২৪ হতে ২৬ নভেম্বর বাংলাদেশ জাতীয় জাদুঘরে 'কোরিয়ান চলচ্চিত্র উৎসব' অনুষ্ঠিত হবে। তিনি প্রতিমন্ত্রীকে এ উৎসবে অংশগ্রহণের আমন্ত্রণ জানান।


সাক্ষাতকালে মন্ত্রণালয়ের ঊর্ধ্বতন কর্মকর্তাগণ উপস্থিত ছিলেন।

#

ফয়সল/অনসূয়া/পরীক্ষিৎ/শাম্মী/কুতুব/২০২১/১৫৩০ ঘণ্টা
আজ বিকাল পাঁচটার আগে প্রচার করা নিষেধ

তথ্যবিবরণী                                                                                                                     নম্বর : ৫২৯৪ 
গণপ্রকৌশল দিবসে প্রধানমন্ত্রীর বাণী   
ঢাকা, ২২ কার্তিক (৭ নভেম্বর) :     


প্রধানমন্ত্রী শেখ হাসিনা আগামীকাল ৮ নভেম্বর ‘গণপ্রকৌশল দিবস’ উপলক্ষ্যে নিম্নোক্ত বাণী প্রদান করেছেন :


“ইনস্টিটিউশন অভ ডিপ্লোমা ইঞ্জিনীয়ার্স, বাংলাদেশ (আইডিইবি)- এর ৫১তম প্রতিষ্ঠাবার্ষিকী ও ‘গণপ্রকৌশল দিবস ২০২১’ উদযাপিত হচ্ছে জেনে আমি আনন্দিত। দিবসটির এবারের প্রতিপাদ্য ‘সমৃদ্ধ অসাম্প্রদায়িক দেশ গড়তে আধুনিক জ্ঞান ও কর্মশক্তিতে বলীয়ান শিক্ষা'- যথার্থ হয়েছে বলে আমি মনে করি । এ উপলক্ষ্যে আমি দেশের সকল ডিপ্লোমা প্রকৌশলীকে শুভেচ্ছা ও অভিনন্দন জানাই। 


লক্ষ প্রাণের বিনিময়ে অর্জিত স্বাধীনতাকে অর্থবহ করার জন্য জাতির পিতা বঙ্গবন্ধু শেখ মুজিবুর রহমান ১৯৭২ সালে ড. কুদরত এ খুদা শিক্ষা কমিশনকে জাতীয় শিক্ষা দর্শনের রূপরেখার পরামর্শ দিয়ে বলেছিলেন, ‘বৃটিশ উপনিবেশিক শিক্ষা দর্শন অনুযায়ী শিক্ষার জন্য শিক্ষা নয় বা কেরানি সৃষ্টি বা আজ্ঞাবহ সৃষ্টির জন্য নয়। আমি চাই আধুনিক জ্ঞান ও কর্মশক্তিতে বলীয়ান শিক্ষা ব্যবস্থা’। আওয়ামী লীগ সরকার বঙ্গবন্ধু’র পদাঙ্ক অনুসরণ করে কারিগরি শিক্ষাকে মূল স্রোতধারায় নিয়ে আসার উদ্দেশ্যে এ শিক্ষায় শিক্ষার্থী ভর্তির হার ৫০ ভাগে উন্নীত করার লক্ষ্য নির্ধারণ করেছে। দেশে নতুন নতুন পলিটেকনিক ইনস্টিটিউট স্থাপন করা হচ্ছে। 


পদ্মা সেতু প্রকল্প বাস্তবায়ন, বঙ্গবন্ধু স্যাটেলাইট স্থাপন, কর্ণফুলী নদীর তলদেশে বঙ্গবন্ধু টানেল নির্মাণ, পরমাণু বিদ্যুৎ কেন্দ্র স্থাপন, মেট্রোরেল প্রকল্প, একাধিক চারলেন সড়ক নির্মাণ, এলিভেটেড এক্সপ্রেসওয়ে নির্মাণ, পাতাল রেল নির্মাণের প্রকল্প গ্রহণ, শতাধিক অর্থনৈতিক জোন স্থাপনসহ অনেক মেগা প্রকল্প বাস্তবায়ন করছে। বাংলাদেশ। বিশ্বে বাংলাদেশ এখন অপ্রতিরোধ্য অগ্রযাত্রার মহাসড়কে। এসব প্রকল্প বাস্তবায়নে আইডিইবি’র সদস্য প্রকৌশলীগণ গুরুত্বপূর্ণ অবদান রাখছেন। 


আমরা ২০৪১ সালের মধ্যে উন্নত-সমৃদ্ধ বাংলাদেশ নির্মাণে বহুমাত্রিক কার্যক্রম গ্রহণ ও বাস্তবায়ন করে যাচ্ছি। সকলের সম্মিলিত প্রচেষ্টায় ক্ষুধা-দারিদ্র্যমুক্ত বঙ্গবন্ধুর স্বপ্নের সোনার বাংলাদেশ গড়ে তুলতে আমরা সক্ষম হবো, ইনশাল্লাহ।  

আমি ‘গণপ্রকৌশল দিবস ২০২১’ এবং ‘আইডিইবি’র ৫১তম প্রতিষ্ঠাবার্ষিকী’ উপলক্ষ্যে গৃহীত সকল কর্মসূচির সার্বিক সাফল্য কামনা করছি।  

জয় বাংলা, জয় বঙ্গবন্ধু
বাংলাদেশ চিরজীবী হোক।”
#
আশরাফ/অনসূয়া/পরীক্ষিৎ/শাম্মী/জসীম/আসমা/২০২১/১১০০ ঘণ্টা  

আজ বিকাল পাঁচটার আগে প্রচার করা নিষেধ

আজ বিকাল পাঁচটার আগে প্রচার করা নিষেধ

তথ্যবিবরণী                                                                                        
                         নম্বর : ৫২৯৩ 

গণপ্রকৌশল দিবসে রাষ্ট্রপতির বাণী   

ঢাকা, ২২ কার্তিক (৭ নভেম্বর) :      
রাষ্ট্রপতি মোঃ আবদুল হামিদ আগামীকাল ৮ নভেম্বর ‘গণপ্রকৌশল দিবস ২০২১’ উপলক্ষ্যে নিম্নোক্ত বাণী প্রদান করেছেন :    

‘গণপ্রকৌশল দিবস ২০২১' ও ‘ইনস্টিটিউশন অভ ডিপ্লোমা ইঞ্জিনীয়ার্স, বাংলাদেশ (আইডিইবি)’র ৫১তম প্রতিষ্ঠাবার্ষিকী উপলক্ষ্যে আমি আইডিইবি’র সকল সদস্যকে জানাই আন্তরিক শুভেচ্ছা ও অভিনন্দন। এবারের গণপ্রকৌশল দিবসের প্রতিপাদ্য ‘সমৃদ্ধ অসাম্প্রদায়িক দেশ গড়তে আধুনিক জ্ঞান ও কর্মশক্তিতে বলীয়ান শিক্ষা’ অত্যন্ত যথার্থ হয়েছে বলে আমি মনে করি। 


উন্নয়নের জন্য দক্ষ মানবসম্পদের বিকল্প নেই। বিষয়টি স্বাধীনতা পরবর্তী সময়ে জাতির পিতা বঙ্গবন্ধু শেখ মুজিবুর রহমান গভীরভাবে উপলব্ধি করেছিলেন। ১৯৭৩ সালে ছাত্রলীগের সম্মেলনে বঙ্গবন্ধু বলেছিলেন, ‘শুধু বি এ, এম এ পাস করে লাভ নেই। আমি চাই কৃষি কলেজ, কৃষি স্কুল, ইঞ্জিনিয়ারিং স্কুল ও কলেজ, যাতে সত্যিকারের মানুষ পয়দা হয়। বুনিয়াদি শিক্ষা নিলে কাজ করে খেয়ে বাঁচতে পারবে।’ বর্তমান বিশ্ব প্রেক্ষাপট ও ৪র্থ শিল্প বিল্পবের চ্যালেঞ্জ মোকাবিলায় বঙ্গবন্ধুর এই দর্শন শুধু গুরুত্বই বহন করে না, বরং এ বক্তব্যের মাঝে তাঁর সুদূরপ্রসারী প্রাজ্ঞ দৃষ্টিভঙ্গিরও বহিঃপ্রকাশ ঘটেছে।

সৃজনশীল মেধা বিকাশ ও উদ্ভাবনী শক্তির চর্চা ব্যতীত আমদানিনির্ভর প্রযুক্তি দিয়ে একটি দেশ ও জাতি বেশি দূর এগুতে পারে না। সরকার প্রযুক্তিনির্ভর আধুনিক কারিগরি ও বৃত্তিমূলক শিক্ষা বিস্তারে সর্বোচ্চ গুরুত্ব দিয়েছে। আইডিইবি’র সদস্য প্রকৌশলীদের প্রযুক্তির অন্তর্নিহিত শক্তিকে প্রত্যক্ষ করে প্রযুক্তির গণমুখী ব্যবহার নিশ্চিত করতে উদ্যোগী ভূমিকা পালন করতে হবে। বঙ্গবন্ধুর আদর্শের মূল ভিত্তি ছিল জাতি-ধর্ম-বর্ণ নির্বিশেষে মানবিক সহাবস্থান ও সম্প্রীতি। উন্নয়নের ধারাবাহিকতা অব্যাহত রাখতে মানবসম্পদ উন্নয়নের পাশাপাশি ধর্ম-বর্ণ-শ্রেণি নির্বিশেষে নাগরিকদের সমমর্যাদাভিত্তিক অসাম্প্রদায়িক ও মানবিক সমাজ প্রতিষ্ঠা খুবই জরুরি। আইডিইবি’র প্রকৌশলীগণ জাতির পিতা ও মহান মুক্তিযুদ্ধের আদর্শকে ধারণ করে দক্ষ মানবসম্পদ হিসেবে দেশের উন্নয়ন কর্মকাণ্ডে অবদান রাখার পাশাপাশি একটি অসাম্প্রদায়িক বাংলাদেশ প্রতিষ্ঠায় নিজেদের নিয়োজিত রাখবে- এ প্রত্যাশা করি। 


আমি আইডিইবি’র প্রতিষ্ঠাবার্ষিকী ও গণপ্রকৌশল দিবসের সকল কর্মসূচির সাফল্য কামনা করছি। 


জয় বাংলা। 

খোদা হাফেজ, বাংলাদেশ চিরজীবী হোক।”

